
ABSTRACT 

Ang pag-aaral na ito ay naglalayong suriin ang kaugnayan ng paggamit ng Ortograpiyang 

Filipino sa kahusayan ng mga mag-aaral sa Senior High School sa pagsulat ng sanaysay. 

Ginamit ang kwalitatibong disenyo ng pananaliksik upang higit na maunawaan ang mga 

karanasan, pananaw, at estratehiya ng mga kalahok. Pitong (7) mag-aaral at tatlong (3) guro 

mula sa tatlong magkakaibang standalone Senior High School ang naging kalahok ng pag-

aaral. Ang datos ay nakalap sa pamamagitan ng masusing panayam at pagsusuri ng mga 

nakuhang sanaysay. Batay sa pagsusuri, natukoy na mahalagang salik ang malinaw na 

pagtuturo at tuloy-tuloy na fidbak upang mahasa ang kasanayan ng mga magaaral sa 

paggamit ng ortograpiya. Lumabas din na nakatutulong ang integrasyon ng makabagong 

estratehiya at interaktibong gawain gaya ng larong pangwika, puzzle, at teknolohiya sa 

pagpapalalim ng kasanayan sa pagbabaybay at paggamit ng bantas. Dagdag pa rito, lumitaw 

ang kahalagahan ng metakognitibong estratehiya tulad ng self-editing at pagsusuri ng 

kamalaian na nagpapalakas ng kamalayan ng mag-aaral sa kanilang pagkakamali. Naging 

makabuluhan din ang paggamit ng L1–L2 contrastive analysis sa pagtuturo, dahil nakatulong 

itong maiwasan ang transfer errors mula sa unang wika ng mga magaaral. Higit sa lahat, 

binigyang-diin ng mga guro ang kahalagahan ng motibasyon at ng pagkakaroon ng kultura ng 

pagsusulat upang lubusang mapahalagahan ang wastong paggamit ng ortograpiya. 

Ipinapakita ng mga natuklasan na ang wastong paggamit ng ortograpiya ay hindi lamang 

teknikal na kasanayan, kundi bahagi ng mas malalim na proseso ng pagkatuto na 

kinapapalooban ng tamang estratehiya, makabagong pamamaraan, at positibong saloobin. 

Ang resulta ng pag-aaral ay maaaring magsilbing batayan sa pagbuo ng mga programang 

pang-akademiko at interbensyon upang higit na mapalakas ang kahusayan ng mga mag-aaral 

sa pagsulat ng sanaysay. 

 

Mga Susing Salita: ortograpiya, sanaysay, estratehiya sa pagtuturo 

 

Panimula 

 

Ang kasanayan sa wastong paggamit ng ortograpiya ay isa sa mga batayang kakayahang dapat 

taglayin ng mga mag-aaral sa larangan ng wika at komunikasyon. Ang ortograpiya, na 

sumasaklaw sa tamang pagbabaybay, paggamit ng bantas, at maayos na pagbuo ng 

pangungusap, ay nagsisilbing pundasyon ng mahusay na pagsulat. Sa pamamagitan nito, 

naipapahayag ng mga mag-aaral ang kanilang kaisipan nang malinaw, organisado, at may bisa. 

Sa konteksto ng edukasyon sa Senior High School, ang mataas na antas ng kasanayan sa 

ortograpiya ay hindi lamang teknikal na kasanayan kundi isa ring pagsasanay sa disiplina, 

lohikal na pag-iisip, at epektibong komunikasyon sa akademikong antas. 

Sa kabila ng kahalagahan nito, marami pa ring mag-aaral ang nakararanas ng suliranin sa 

wastong paggamit ng ortograpiya sa kanilang mga sulatin. Kadalasan, nagiging hadlang ang 

mga pagkakamali sa bantas, maling baybay, at hindi maayos na istruktura ng pangungusap sa 

pagiging malinaw at makabuluhan ng kanilang sanaysay. Ayon kina Apuhin et al. (2023), 

“Comma is the most frequent punctuation error they committed, obtaining 67.7%,” na 

nagpapakita ng mataas na antas ng kahirapan ng mga mag-aaral sa paggamit ng bantas. 

Pinatutunayan naman ng National College of Ireland (2022) na ang bantas ay mahalaga sa pag-

oorganisa ng ideya at pagpapalinaw ng kahulugan ng isang sulatin. Ang mga datos na ito ay 

nagpapahiwatig na nananatiling hamon ang paglinang ng kasanayan sa ortograpiya sa antas ng 

Senior High School, sa kabila ng mga alituntuning itinakda ng Komisyon sa Wikang Filipino. 

 

Dahil dito, mahalagang pagtuunan ng pansin ang mga karanasan, persepsyon, at antas ng 

kasanayan ng mga mag-aaral sa wastong paggamit ng ortograpiya, lalo na sa pagsulat ng 

sanaysay. Sa pamamagitan ng ganitong pagsusuri, mabibigyang-linaw kung alin sa mga 

aspekto ng ortograpiya ang higit na nakaaapekto sa kalidad ng kanilang mga gawaing sulatin. 

Ang pag-aaral na ito ay nagbibigay-daan upang matukoy kung paano nakatutulong o 

nakahaharang ang kasanayan sa ortograpiya sa kakayahang magpahayag ng ideya nang lohikal 

at epektibo. Higit pa rito, layunin nitong magbigay ng batayan sa mga guro at tagapagpatupad 

ng kurikulum upang makabuo ng mga istratehiya at interbensyon na makapagpapabuti sa 

pagtuturo ng wika at pagsulat. 

 

Ang saklaw ng pag-aaral na ito ay nakatuon sa pagsusuri ng antas ng kasanayan ng mga piling 

mag-aaral sa Senior High School sa paggamit ng Ortograpiyang Filipino, partikular sa aspeto 

ng pagbabaybay, paggamit ng bantas, at pagkakabuo ng pangungusap sa kanilang mga 

sanaysay. Hindi saklaw ng pag-aaral na ito ang mas mataas na antas ng pagsulat tulad ng 

pananaliksik o malikhaing pagsusulat, sapagkat ang layunin ay tuklasin ang pundasyong 

kasanayan sa akademikong pagsulat. Ang datos ay ibabatay sa pagsusuri ng mga gawaing 

sulatin at obserbasyon sa mga mag-aaral, at hindi sa mga estadistikal na sukatan ng pagganap. 

 

Sa kabuoan, layunin ng pag-aaral na ito na suriin ang antas ng kasanayan ng mga mag-aaral sa 

paggamit ng ortograpiya, alamin ang mga hamong kanilang kinahaharap, at tukuyin kung 

paano ito nakaaapekto sa kanilang kakayahang bumuo ng mahusay na sanaysay. Sa 

pamamagitan ng mga natuklasan, inaasahang makapag-aambag ang pananaliksik na ito sa 

pagpapaunlad ng pedagogiya sa pagtuturo ng wika at sa pagpapayaman ng karanasan ng mga 

mag-aaral sa akademikong pagsulat. 

 

Paglalahad ng Suliranin 

Ang pag-aaral na ito ay naglalayong tuklasin ang antas ng kasanayan ng mga mag-aaral sa 

Senior High School sa paggamit ng Ortograpiyang Filipino at kung paano ito nakaaapekto sa 

kanilang kakayahan sa pagsulat ng sanaysay. Layunin nitong maunawaan ang mga karanasang 

kinahaharap ng mga mag-aaral at guro sa paggamit ng wastong ortograpiya, matukoy ang mga 

hamon sa paglinang ng kasanayang ito, at makabuo ng mga mungkahing interbensyon upang 

mapahusay ang pagtuturo at pagkatuto sa larangan ng akademikong pagsulat. 

 

Partikular, layunin ng pag-aaral na sagutin ang mga sumusunod na katanungan: 

1. Ano ang antas ng kasanayan ng mga mag-aaral sa Senior High School sa paggamit ng 

Ortograpiyang Filipino sa pagsulat ng sanaysay? 

2. Paano inilarawan ng mga mag-aaral ang mga hamon na kanilang kinahaharap sa 

wastong paggamit ng Ortograpiyang Filipino, partikular sa mga aspeto ng: 

2.1. Bantas, 

2.2. Pagbaybay, 

2.3. Pagbigkas, 

2.4. L1 Transfer Error, at 

2.5. Panlapi? 

3. Sa anong paraan nauugnay ang kasanayan sa Ortograpiyang Filipino sa kabuuang 

kahusayan ng mga mag-aaral sa pagsulat ng sanaysay? 

4. Paano nagagamit ng mga guro at mag-aaral ang wastong ortograpiya upang mapabuti 

ang organisasyon, lohika, at kabisaan ng kanilang mga sulatin? 

5. Batay sa mga natuklasan ng pag-aaral, anong mga mungkahing hakbang o interbensyon 

ang maaaring ipatupad upang higit na mapaunlad ang kasanayan ng mga mag-aaral sa 

paggamit ng Ortograpiyang Filipino sa pagsusulat ng sanaysay? 

 

Review of Related Literatures 

Natuklasan sa pag-aaral ni Mejia (2023), na bagama’t naaangkop sa kabuuan ang awtput ng 

mga mag-aaral sa Ortograpiyang Filipino ay bahagyalamang ang antas ng kaangkupan 

pagdating sa wastong gamit ng mga salita. Nagpapakita ito ng mahalagang pananaw hinggil sa 

aktuwal na antas ng kasanayan ng mga mag-aaral sa wastong paggamit ng ortograpiya sa 

Filipino. Bagama’t nagpapakita ng angkop na antas ang mga mag-aaral sa aspektong 

pagbabaybay, pagbubuo ng pantig, at bantas, lumitaw na ang wastong gamit ng salita ay 

nananatiling hamon.  

 

Inilahad ni De Guzman (2020), ang maayos na paggamit ng ortograpiya ay nagpapataas ng 

kredibilidad at pagiging propesyonal ng isang akademikong sulatin. Ang wastong pagbaybay, 

tuldik, at bantas ay nagiging salamin ng kaalaman at disiplina ng manunulat. Dahil dito, ang 

mga guro ay hinihikayat na bigyang-diin ang ortograpiya bilang isa sa mga pangunahing 

pamantayan sa pagsusuri ng akademikong teksto.  

 

Natukoy sa pag-aaral nina Busacay et.al. (2025) na ang antas ng kasanayan ng mga mag-aaral 

sa  

paggamit ng mga bantas ay “kasiya-siya bago at naging mahusay pagkatapos matalakay ang 

wastong gamit nito,” na nagpapakita ng malaking epekto ng wastong pagtuturo at patnubay ng 

guro sa paglinang ng kasanayang ito. Nagpapakita ito ng malinaw na ugnayan sa pagitan ng 

interbensiyong pedagohikal at pag-unlad ng kasanayan sa ortograpiya, partikular na sa wastong  

paggamit ng mga bantas. Binigyang-diin ng kanilang resulta na ang antas ng kasanayan ng mga 

mag-aaral bago ang pormal na pagtalakay ay nasa katanggap-tanggap na antas bunsod ng 

impluwensiya ng kanilang unang wika (Ingles), ngunit higit itong napaunlad pagkatapos 

maipaliwanag at maituro nang masinsinan ang wastong gamit ng mga bantas.  

 

Ipinapakita sa pag-aaral nina Agta et al. (2023) na ang wastong mga interbensyon tulad ng mga 

laro, puzzle, at malinaw na tuntunin ay epektibong nakapagpapataas ng kasanayan sa 

pagbabaybay ng mga mag-aaral. Ipinahiwatig nito na ang tradisyonal na paraan ng pagtuturo 

ay higit na  

napayayaman kung ito ay pinagsasama sa mga makabago at interaktibong estratehiya na 

nagbibigay-daan sa mga mag-aaral na maging aktibo at masigla sa kanilang pagkatuto. 

 

Sa pagsusuri nina Barrios at Garcia (2022), binigyang-diin na ang mga error patterns na 

lumilitaw sa L1 at L2 pagkuha (acquisition) ng Tagalog ay nagpapakita ng mataas na antas ng 

pagiging komplikado ng sistemang pasalita ng wikang ito. Ang pagkakaroon ng komplikadong 

kombinasyon ng nominal at berbal na tanda sa Tagalog ay nagdudulot ng mga hamon sa tamang 

pagbuo ng pangungusap, lalo na sa pagbuo ng mga pahayag na nagpapahayag ng sanhi at  

ahensiya. Mahalaga ang ganitong natuklasan dahil ipinapakita nito na ang wastong 

pagsasakatuparan ng mga patakaran sa pasalita at nominal na pagbibigay-tanda ay may 

direktang kaugnayan sa kasanayang ortograpiya at sintaksis na estruktura ng mga mag-aaral. 

 

Ayon sa pag-aaral nina Fajardo et al. (2024), malaki ang antas ng kognitbong hamon (cognitive  

challenges) ng mga mag-aaral sa Ikalabing-isang baitang sa pag-aaral ng Filipino, kabilang ang 

mga isyung ortograpikal, istruktura ng pangungusap, at tamang gamit ng gramatika, na 

nagpapahiwatig ng pangangailangan ng mas malalim at sistematikong pagsasanay Katulad 

nito, natuklasan nina Aragon at Balallo (2023) na mayroong limitadong kaalaman sa 

bokabularyo, wastong gamit ng gramatika, at mekaniks ng pangungusap sa mga sanaysay ng 

mga mag-aaral,  

na binibigyang-diin ang hamon sa pagiging maayos at pormal na pagsulat ng wikang Filipino.  

 

Inihayag ni Pedroza (2021) na dapat pagtuunan ng pansin ng mga guro ang pagbibigay ng 

sistematikong patnubay sa wastong baybay upang maiwasan ang pag-uulit ng parehong uri ng 

pagkakamali.Ipinapahiwatig ng pahayag na ang pagpapabuti ng kasanayan sa pagbabaybay ay 

mahalagang hakbang upang maiwasan ang paulit-ulit na transfer errors o paglilipat ng 

kamalian mula sa isang wika patungo sa ibang wika o teksto, lalo na sa mga sulating 

isinusumite ng mga  

mag-aaral. 

 

Binigyang-pansin ni Pedroza sa kanyang pag-aaral (2021), ang pragmatikong pagsusuri kung 

paano nabubuo ang mga morpemang Filipino at kung paano nito naaapektuhan ang mga 

salitang-ugat na pinagdudugtungan nito. Nagpapakita ng pangunahing diin sa kanyang 

pananaliksik ang pag-aaral ng morpemang Filipino bilang isang paraan upang maunawaan ang 

estruktura at dinamiko ng salita sa pamamagitan ng aktuwal na pagsusuri kung paanong ang 

mga panlapi (affixes) o morpema ay nakaaapekto sa salitang-ugat. 

 

Binibigyang-diin ng mga natuklasan nina Lamorinas, Aubrey, at Burado. (2025), na ang 

kabataan bagamat nahaharap sa impluwensiya ng Ingles bilang susi sa modernisasyon at 

pandaigdigang oportunidad ay aktibong bumubuo ng mga personal at kolektibong hakbangin 

upang mapanatili ang bisa at bisa ng wikang Filipino.Ipinapakita ng pahayag na ang wikang 

Filipino, sa kabila ng pag- usbong ng globalisadong wika tulad ng Ingles, ay nananatiling 

sentral sa pagtataguyod ng pambansang identidad at kultural na pamana. Kabilang dito ang 

masigasig na paggamit nito sa pamilya, paaralan, at social media, gayundin ang pagsusulong 

ng diskurso hinggil sa pagiging Filipino at pagbabahagi ng kaalaman sa susunod na 

henerasyon.  

 

Batay sa natuklasan nina Cagbababanua at Orosca (2022), walang makabuluhang pagkakaiba 

ang lebel ng kasanayan ng mga mag-aaral sa pagbabaybay kung iuugnay ito sa demograpikong 

propayl ayon sa kasarian ngunit magkaiba ang antas ng kasanayan ng mga mag-aaral sa 

pagbabaybay kung iuugnay sa demograpikong propayl ayon sa edad. Nangangahulugan na 

hindi lahat na magkasing-edad ay pareho ang kanilang antas ng kasanayan sa pag-iisip.  

 

Sa pag-aaral na isinagawa nina Nur Fatimah & Madya (2020), ang implementasyon ng peer  

feedback sa isang klase sa pagsulat ng sanaysay sa kolehiyo sa Indonesia ay nagresulta sa 

makabuluhang pagtaas ng kalidad ng sanaysay lalo na sa aspekto ng kaayusan, gramatika, 

pagbaybay, paggamit ng bantas, at mga mekaniks sa pagsulat. Napatunayan na ang peer 

feedback ay hindi lamang nakatutok sa nilalaman kundi pati sa gramatika at pagbaybay na 

eksaktong bahagi ng ortograpikong kasanayan na nais linangin sa mga mag-aaral sa Senior 

High School sa kasalukuyang isinagawang pag-aaral ng mananaliksik. 

 

Napag-alaman nina Zarić, Hasselhorn, at Nagler (2021), ang kaalaman sa ortograpiya 

(orthographic knowledge) ay may mas malaking inaasahang halaga (predictive value) sa 

kasanayan sa pagbasa at pagbaybay kaysa sa pangkalahatang katalinuhan at kamulatang 

ponolohikal (phonological awareness). 

 

Ipinapakita ng mga pag-aaral na bagama’t may sapat na kasanayan ang mga mag-aaral sa 

pagbabaybay, pagbubuo ng pantig, at bantas, patuloy pa ring hamon ang wastong gamit ng 

salita at gramatika. Ipinahihiwatig ng mga natuklasan na ang kasanayang ortograpiko ay 

hinuhubog ng sistematikong pagtuturo, mga makabagong interbensiyon tulad ng peer feedback 

at interaktibong estratehiya, gayundin ng komplikadong estruktura ng wikang Filipino. Sa 

kabuuan, binibigyang-diin ng mga pag-aaral ang pangangailangang palakasin ang pagtuturo ng 

ortograpiya at pagdisenyo ng kurikulum upang mapaunlad ang katumpakan sa wika, kasanayan 

sa pagsulat, at pagpapahalaga sa wikang Filipino. 

 

Teoretikal na Lente 

Ang pagsasanib ng Teorya nina Flower at Hayes (1981) at Communicative Competence 

Theory nina Canale at Swain (1980) ay nagbibigay ng matibay na batayan upang lubos na 

maunawaan ang kahalagahan ng kasanayan sa ortograpiya sa mahusay na pagsulat ng sanaysay. 

Ipinapakita ng modelo nina Flower at Hayes na ang proseso ng pagsulat ay hindi lamang 

mekanikal kundi isang masusing pagpoproseso ng kaisipan na may tatlong yugto: planning, 

translating, at reviewing. Sa yugtong translating, mahalagang maisalin nang wasto ang ideya 

sa anyong pasulat, kaya’t ang  

kasapatan sa kasanayan sa ortograpiya tulad ng tamang pagbabaybay, at pagbantas ay kritikal 

upang mapanatili ang kaayusan at kredibilidad ng sulatin. 

 

Ipinapakita ng modelo nina Flower at Hayes na ang proseso ng pagsulat ay hindi lamang 

mekanikal kundi isang masusing pagpoproseso ng kaisipan na may tatlong yugto: planning, 

translating, at reviewing. Sa yugto ng pagsasalin (translating), mahalagang maisalin nang 

wasto ang ideya sa anyong pasulat, kaya’t ang kasapatan sa kasanayan sa ortograpiya tulad ng 

tamang pagbabaybay, at pagbantas—ay kritikal upang mapanatili ang kaayusan at kredibilidad 

ng sulatin. Samantala, pinupunan ito ng Communicative Competence Theory nina Canale at 

Swain sa pamamagitan ng pagbibigay-diin na ang kasanayang gramatikal na kinabibilangan ng 

kasanayan sa ortograpiya, ay pundasyon ng mabisang pakikipagtalastasan sa pasulat na anyo. 

Kung ang mag-aaral ay bihasa sa tamang ortograpiya, higit na malinaw at matagumpay na 

naipararating ang mensahe ng sanaysay sa mambabasa isang pangunahing layunin ng anumang 

gawaing akademiko.  

 

Sa ganitong pananaw, ang dalawang teorya ay nagtutugma upang ipakita na ang kasanayan sa 

ortograpiya ay hindi lamang teknikal na aspekto ng pagsulat kundi bahagi rin ng kabuuang 

kakayahang lingguwistiko na nagbibigay ng bisa sa komunikasyon. Ibig sabihin, kung mahina 

ang kasanayan sa ortograpiya, maaapektuhan hindi lamang ang porma ng sulatin kundi maging 

ang  

kalinawan ng ideya at tagumpay ng komunikasyon. 

 

METODOLOHIYA 

Ang pananaliksik na ito ay gumagamit ng kwalitatibong disenyo, partikular ang pagdulog na 

pag-aaral ng kaso (case study approach) upang masusing tuklasin ang aktuwal na antas ng 

kasanayan sa gramatika at ortograpiya ng mga mag-aaral, at kung paano ito nakaapekto sa 

kanilang kakayahan sa mahusay na pagsulat ng sanaysay 

